
PERSONEN: 
 
Rinus Slagter - Warkeloos en starter datingbureau. 
 
Joop Slagter - Rinus zien vao, weduwnaar. 
 
Dirkie Dreugkruus - Warkster. 
 
Aoltie Schaop - Buurvrouw. 
 
Gees Bremer - Zuster van Joop en tante van Rinus. 
 
Mansie Bremer - Oldste zeun van Gees. 
 
Jansie Bremer - Jongste dochter van Gees. 
 
Harm Drup - Vrijgezelle buurman. 
 
Bas van der Laan - Deurwaarder. 
 
Ria Brinks - Journaliste regiokrant “De Westenvelder”. 
 

DECOR: 
 

De speulruumte is inricht as een hoeskaomer. De kaomer hef 3 
deuren: ien naor de keuken, ien naor de hal en ien naor de 
slaopkamer/kantoor. (eventueel raam, niet neudzakelijk) 
De inrichting van de kaomer is van dizze tied. D’er möt in elk geval 
een (stevige) hoge taofel met 4 stoelen in staon. Ok ruumte veur een 
klein bureau met een laptop met 1 stoel d’er veur en een bureaustoel. 
Afhankelijk van de verdere ruumte een bank(stel) of wat losse 
fauteuils. Ok möt er een klein kastie of dressoir staon. Gien luxe 
inrichting! 

EERSTE BEDRIEF 
 
DIRKIE: (Is an ’t ofstoffen. Zit overal dicht met de neus op umdat ze 

zulke slechte ogen hef. Neuriet wat) 
JOOP: (Komt oet slaopkamer en giet an eettaofel zitten) Be’j hier 

haost klaor Dirkie, want ik wil even rustig de kraant lezen. 
DIRKIE: Wat zeg ej, Joop? 
JOOP: (Harder) Of ej haost klaor sint? En ’t wordt volgens mij ook 

steeds arger met die doofheid van je. Is ’t niet? 
DIRKIE: Jao, ik ben hier klaor en ik gao zo hen hoes. En met die 

doofheid van mij wordt ’t arger, ja... En ze kunt er niks meer an 
doen. Volgens de oorarts zal ’t allien maor arger worden…… Ik 
moet ik d’er met leren leven. 

JOOP: Ej niet allien…..Wij ok…!! Wij moet staodigiesan alles an 
mekaar schrouwen. Veur de buren hebt wij gien geheimen meer as 
ej hier over de vloer bent. 

DIRKIE: Ik kan d’er verder ok niks an doen….. En met mien ogen is 
’t niet veul beter. ’t Is soms net asof ik deur matglas kiek. Zo 
allemachtig wazig hé….  

JOOP: Ik ben al lang bliede da’j hier allien veur ’t hoesholdelijk wark 
bent. Daor huuf ej tenminste niet zoveul bij te praoten en ej weet 
waor alles stiet dus veur je ogen maokt dat niet zoveul oet. Maor 
eh… aj toch haost klaor bent dan zal ik je alvast betaolen. (haolt 
geldkistie oet de kast en haolt er tien euro oet)  

DIRKIE: (Twiefelt even) Eh…. Daor wol ik ’t nog ies met je over 
hebben, Joop.. Vind ej tien euro veur een morgen warken ok niet 
wat weinig….? As ik zo um mij hen heur wat anderen 
verdienen……. 

JOOP: En ik miende dat ej niet zo veul meer kunden heuren….?  
DIRKIE: Wat zeg ej, Joop……? 
JOOP: Ach, niks wicht… Ik bedoel eigenlijks dat ik je gewoon niet 

meer kán betaolen. Ik heb ’t geld er gewoon niet veur, Dirkie… 
DIRKIE: Maor bij oes thuus is ’t ok gien vetpot, Joop…. Mien moe hef 

allien heur AOW-gie en ik verdien allien wat met die drie mörgens 
in de week dat ik bij je de hoesholding doe…. (Holdt briefie van 
€10,= in de lucht) Dat is dan ok een keer dartig euro in de week…. 

JOOP: Ik begriep ’t Dirkie….. maor ’t is hier niet veul aans as bij je. 
Oes Rinus löp ok al twee jaor bij hoes zunder wark en met mien 
WAO-oetkering kan ik ok gien rare sprongen maken…. 

DIRKIE: Dus d’er zit niet meer in…? 
JOOP: Nee Dirkie, ik vrees da’j eerst een rieke kerel an de haok moet 

slaon um wat meer geld um handen te hebben……  

DIRKIE: (Heurt ’t niet goed) Hoe zeg ej dat Joop…? 
JOOP: Ik zeg da’j een kerel moet zuuken met veul geld…!!! 
DIRKIE: Ej hebt makkelijk praoten… De kerels waor ik wat met had 

heb die hadden nog minder te besteden as ik….. Allemaol 
klaplopers…. 

JOOP: Hoe komt ’t dan da’j allien maor tegen dat soort kerels 
anloopt…? D’er sint toch ok wal mannen die je wat meer te bieden 
hebt…? 

DIRKIE: Vast wal, maor ik kan ze niet vinden….. (Rinus komt op via 
boetendeur) 

RINUS: Wat kun ej niet vinden, Dirkie…? 
DIRKIE: Ach,… je vao zeg dat ik een kerel moet zuuken met veul 

geld, maor waor vind je die…? En trouwens…. geld allien maakt ok 
niet gelokkig. ‘t Zal ok nog een lieve kerel moeten wezen…  

RINUS: Daor heb ej groot geliek in… as je niks veur mekaor vuult, 
dan is de lol d’er gauw of, denk ik… (Giet er bij zitten) 

DIRKIE: En ik sint ok niet de miest antrekkelijke partij vanzölf…. Mien 
ogen bent slecht en mien geheur warkt ok niet slim met….. Wie wil 
non zo ien…? 

JOOP: Dat hef ok een veurdiel, Dirkie…. Dan is ’t oeterlijk van een 
kerel ok niet zo van belang…. Ej ziet hum toch niet scharp….. 
haha… 

DIRKIE: Heb de gek d’er maor met…. ’t Is knap lastig, aj dat maor 
weet… Ik zal even koffie veur jullie zetten, en dan gao ik hen 
hoes… (Of via keukendeur) 

RINUS: Hoe kwamen ej d’er zo bij um Dirkie an een kerel met veul 
geld te koppelen, vao…? 

JOOP: Ze vreug om opslag umdat ze een tientie te weinig vund veur 
een morgen warken, en toen zee ik dat ik dat niet kun betalen en 
dat ze een kerel met veul geld möt trouwen as ze meer te besteden 
wil hebben…  

RINUS: Maor eigenlijk hef ze wal geliek… ‘t Is natuurlijk een schijntie 
wat wij heur betaolt. Een ander kreg dat bedrag haost in ’t uur… 

JOOP: Nou, dan leg éj d’er toch wat extra bij…!! Ik kan ’t mij gewoon 
niet veroorloven…  

RINUS: Vanof de tied dat ik warkloos ben zit ik net zo krap…. Ik hol 
ok niks over….. 

JOOP: Precies.. en dan holdt toch alles op…. Ik gun heur ok wal 
meer salaris, maor ik heb ’t gewoon niet… en ej ok niet, dus…. 

RINUS: Nee, ik ok niet, maor ik ben dizze situatie zo langzamerhand 
meer dan zat… Op ’t Arbeidsbureau huuf ik niet meer te wachten. 
Mien jobcoach zee dat ze mij niks meer te bieden hebt….  

JOOP: Dan holdt toch alles op…? Wat wil je dan nog…? 
RINUS: Ik wil mij niet bij de situatie neerleggen…. Ik gao veur mijzölf 

begunnen…!! (Dirkie komt op met twee bekers en een flessie 
koffiemelk) 

JOOP: Veur jezölf begunnen..?! En waor wil je dan met begunnen…? 
De ofgelopen twee jaor hebt ze toch ok gien wark veur je kunnen 
vinden..?? 

RINUS: Nee, maor kiek nou ies wat oes op een presenteerblaadtien 
anbeuden wordt…. Dirkie wil geern een kerel… en wij wilt geern 
wat extra geld te besteden hebben…. Ik begun gewoon een relatie- 
of bemiddelingsbureau hier bij oes an hoes….!!!!!!  

DIRKIE: Pas op, heur…. Ik zet de bekers en de melk alvast op 
taofel…. 

RINUS: Heurden ej wat ik net zee, Dirkie..? Ik begun een 
relatiebureau..!! Ik gao d’er veur zörgen da’j een man kriegt die bij 
je past… Hoe liekt je dat…? 

DIRKIE: Een man die veur mij wast…? Wat een onzin… Dat kan ik 
zölf nog wal…. 

RINUS: Ik zeg: een man die bij je past…  
JOOP: (Sceptisch en zachties) Dan moe’j iene veur heur zuuken die 

geheurapparaten verkocht…. Dan hef ze d’er ok wat an… En as ’t 
kan ok brillen… 

DIRKIE: Oh… die bij mij past… Ze zegt wal ies: op elk pottie past 
een dekseltien, maor ik weet nog zonet niet of die vlieger veur mij 
ok opgiet… Ik denk dat ien dekseltien niet genog is… 

JOOP: Ej moet je zölf niet zo underschatten, Dirkie… Ej sint best een 
knieftig wicht um te zien… Ej ziet er gewoon goed oet….  

RINUS: Dat vind ik ok, Dirkie… Maor zie ej dat ok wal zitten…? Dat 
ik een relatiebureau gao opzetten en dat ej mien eerste klant 
sint…??? 

DIRKIE: Ach jong… dat wordt toch niks…. Maor ej moet doen wat je 
niet kunt laoten… Mien zegen heb ej…!! 

RINUS: Mien je dat…??!! Dus ik mag je beschouwen as mien eerste 
klant…??! 

DIRKIE: Begun nou eerst maor ies met ’t opzetten van je bureaugie… 
dan hebt wij ’t er wal ies weer over… Ik zal eerst jullie koffie inslaon, 
dan kan ik hen hoes…. (Of naor keuken)  

JOOP: Ej loopt nogal hard van stapel, is ’t niet…? Hoe stel je je dit 
allemaol veur…? Ej hebt ja hielemaol gien geld um argens een 
kantoorpand te huren of zo… en dan möt zukswat ok nog inricht 
worden…. Waor wollen ej dat allemaol van betalen…? 

RINUS: (Begunt hiel enthousiast deur de kamer te paraderen) Vao, 
ej sint griezelig olderwets.. Dat soort dinger gebeurt vandaog de 
dag haost allemaol via de computer…!! Verder ben je niet zoveul 
neudig…. Ik moet gewoon een website laoten maken en feitelijk is 
die website gewoon mien kantoor… Via die website heb ik dan 
contact met de mensken die geern een relatie wilt… (Dirkie komt 
op uit keuken met koffiekan. Schenkt koffie in) 

DIRKIE: Ik laot de kan hier staon dan kunt jullie zölf de rest 
inschenken…. Tot overmörgen… 

JOOP: Tot dan, Dirkie… en bedankt maor weer….. 
RINUS: Doeg Dirkie… enne… ’t komt allemaol goed, vertrouw d’er 

maor op… (Dirkie of via keuken)  
JOOP: (Zuchtend) Zit ej heur non niet bliede te maken met een dooie 

mus…? Ej hebt nog niks en belooft heur non al dat alles goed 
komt…  

RINUS: Maor ik begun vandaog direkt…..!! Ik kan alvast een 
advertentie in “De Westenvelder” laoten zetten en ik kan d’er ok 
alvast een artikel in zetten wat mien bedoelings bent en zo… En ik 
kan ok op Facebook zetten dat ik een relatiebureau begunt ben…. 
Meugelijkheden zat..!!! 

JOOP: As ’t allemaol zo makkelijk is snap ik niet waorum ej twee jaor 
warkloos in hoes zeten hebt……. 

RINUS: Je moet ’t goeie idee kriegen…!! En dat heb ik nou… Moe’j 
zien wat een onbeperkte kansen dit gef… Hoeveul allienstaonde 
mannen en vrouwen sint er wal niet…?  

JOOP: Maor ej sint toch niet ’t ienigste relatiebureau…? Die bent er 
toch al veul langer…? Ej doet net asof elkenien naor je toe komt…! 

RINUS: ’t Giet um kwaliteit…en je moet je underscheiden van de 
rest…. Je moet je op een speciale doelgroep richten… 

JOOP: Oh ja… en wat wordt joen doelgroep dan…? 
RINUS: Ik gao mij richten op de allienstaonden tussen de veertig en 

zestig jaor….  
JOOP: En waorum juust op die groep…? He’j daor meer kans op 

succes of zo…? 
RINUS: Dat is de groep met de vaste banen en de hoogste 

inkomens…. Die mensken sint bereid um ok financieel te 
investeren in een mooie neie relatie…. 

JOOP: En daor gao ej veur zörgen…? Wat veur ervaring heb ej 
nou…? Ej hebt nog nooit langer dan 3 weken een vrouw had…. 

RINUS: Kan wal zo wezen, en misschien heb ik ze niet zo lang had, 
maor ik heb d’er wal veul had… En dat is ok belangriek…Ik kan wal 

hiel goed vergelieken..!! (D’er wordt op de keukendeur klopt en 
buurvrouw Aoltie komt binnen met Bas van der Laan) 

AOLTIE: Goeiendag samen…. Ik had dizze man al bij mij in de 
keuken staon, maor hij mus gelokkig bij jullie wezen… ’t Is een 
deurwaarder….. (Bas stapt zelfverzekerd naor veuren) 

BAS: Goeiendag… Eem veurstellen… Bas van der Laan, 
deurwaarder… Ik heb bliekbaor ’t verkeerde hoesnummer 
deurkregen, maor ik moet bij de femilie Slagter wezen… (Gef Joop 
een hand en daornao Rinus) 

JOOP: Ja, dat sint wij, moar….. 
AOLTIE: Heb ej schulden of zo, Henk…?  
BAS: Laot mij maor eem, mevrouw… Ik zal eerst de reden van mien 

komst oetleggen… 
AOLTIE: Maor ej komt hier niet veur niks…! Miestal is d’er dan stront 

an de knikker…. 
JOOP: (Overdonderd) Schulden…? Ik heb hielemaol gien schulden 

bij mien weten….  
BAS: Mevrouw.. misschien moe’j je d’er eem hielemaol niet met 

bemuien…  
RINUS: Zo is ‘t…!! Aoltie, ej sint oeze buurvrouw en ’t is mooi dat ej 

dizze meneer even de weg wezen hebt, maor ej kunt non wal weer 
vertrekken… Wij kunt ’t non zölf wal of….  

AOLTIE: Kiek, zo gaon ze hier met behulpzaamheid um… 
Dankbaarheid is ver te zuuken… ’t Is dat mien Frederik niet meer 
leeft, maor aans had ik ’t an hum verteld en dan was je nog niet 
jaorig west…  

BAS: Ach, is je man pas overleden…? Dat spiet mij…. Nog 
gecondoleerd zal ik dan maor zeggen… 

AOLTIE: Dank je wal, maor mien Frederik is veur 17 jaor al 
overleden… Maor as he’j heurt had hoe ze hier tegen mij doet…. 

BAS: Oh..ja.. ik begriep ‘t… maor ik wil nou geern hier ’t ien en ander 
met de bewoners bespreken… dus….(maakt een beweging naor 
de deur)  

AOLTIE: Oh.., begun ej ok al….? Nou, ik gao al heur… A’j maor niet 
denkt da’j mij de mond kunt snoeren… Ik weet dat ’t hier op 
financieel gebied lichtkaans niet goed zit… (Verontwaardigd met 
heufd in de nek of via keukendeur)  

BAS: En dat is jullie buurvrouw…? Gien gemakkelijke zo te 
heuren…! 

JOOP: Ach, over ’t algemien valt ’t wal met… ’t Is gewoon een 
teleurgestelde, eenzame vrouw die heur man nog steeds arg 
mist…. 

BAS: Juust ja… Maor dat is niet waor ik veur kom… Ik kom namens 
de woningstichting…. Jullie huurschuld begunt op te lopen… en ze 
wilt dat er wat an daon wordt… Klopt ’t dat jullie 3 maond 
huurachterstand hebt…? 

JOOP: (Zucht diep) Dat zul kunnen… Af en toe lukt het mij gewoon 
niet um de huur te betalen en dan slao ik soms een maond over…..  

RINUS: Maor vao, daor weet ik ja niks van….! Waorum heb ej mij dat 
nooit zegt…? 

JOOP: ’t Is niet bepaold iets um met te koop te lopen, of wal…? 
RINUS: Nee, maor daorum moet je ’t mij toch wal vertellen… Ik woon 

hier toch ok…? 
BAS: ’t Möt wal oplost worden, want as de huurachterstand oplöp tot 

5 maonden dan kan de woningstichting jullie d’er oetzetten…. 
JOOP: Ja, daor heb ik wal ies wat van heurt, maar ja… je moet ’t geld 

ok maor hebben..!! 
BAS: Heb ej meugelijkheden um in termijnen de achterstand of te 

lössen? 
JOOP: (In zuchzölf) Daor giet ’t tientie van Dirkie…  
BAS: Wat zeg ej…? 
JOOP: Oh… niks…. Tja, ik zul met een paar tienties in de maond wat 

extra kunnen oflössen.. 
BAS: Dat is mooi..!! ’t Is allien al een goed tieken dat je met wilt 

warken…. 
RINUS: En Dirkie dan, vao…? Die kreg dan dus niks meer…? 
JOOP: Ik kan mien geld maor ien ienmaol oetgeven, mien jong…. ’t 

Is niet aans… Of wollen ej de komende maonden in een tentie veur 
’t gemientehoes wonen…? 

RINUS: Nee, maor ’t bevestigt allien wal dat ik zo snel meugelijk met 
mien bureau moet begunnen…. 

BAS: Ik begriep dus dat wij een regeling kunt treffen…? Dat is mooi… 
Ik gao dat an de woningstichting veurleggen en dan kom ik daornao 
terug um de regeling formeel te maken.. Alvast bedankt veur de 
samenwarking… (Gef Joop een hand en giet of deur de 
keukendeur)  

JOOP: Wij kriegt ’t steeds moeilijker, Rinus joh… Ik weet zo 
langzamerhand niet hoe wij de endties nog an mekaar moet 
knuppen. 

RINUS: Wij zult eerst moeten begunnen um zölf de hoesholding te 
doen zolang wij Dirkie niet kunt betalen… Wassen, strieken, 
stofzoegen en ofstoffen… wij moet maor een taakverdieling 
maken…. Maor eerst gao ik de advertentie plaatsen in “de 
Westervelder” en ik gao ien zuken die veur mij een website kan 

maken…. (Of via keuken.Komt bij de deur Harm Drup tegen. 
Haveloos antrökken en ongescheuren) 

HARM: Wat een haost ja, Rinus. Ej kunt ’t wal druk hebben, joh….  
RINUS: Dat heb ik ok… En ik heb gien tied um te praoten…(Of)  
HARM: (Komt de kaomer verder in) Dat is lang leden Joop, dat Rinus 

gien tied had um te praoten…  
JOOP: Moi Harm… Ja, Rinus hef plannen um veur zuch zölf te 

begunnen en hij wil non van alles regelen um zo snel meugelijk met 
zien bedriefie te starten…  

HARM: Giet Rinus veur zuchzölf begunnen? En waormet dan wal…?  
JOOP: Hie is van plan um een relatiebureau te starten… Met een 

officiële website op de computer enzo….  
HARM: Een relatiebureau…? O grote tied… Hoe wil hij dat doen 

dan…? Hij hef zölf agil gien ervaring met relaties toch….? 
JOOP: Nee Harm, dat hef ej ok niet maor dat schient ok niet ’t 

belangriekste te wezen…  
HARM: Wat raar ja…  
JOOP: Och waorum….? Ej huuft vanzölf niet elke sport te beoefenen 

um toch de spelregels te kennen…  
HARM: Maor met vrouwen ligt dat toch wal wat aans dunkt mij…? 
JOOP: Ik weet dat niet, Harm… de toekomst zal ’t oetwiezen… Maor 

hie hef in ieders geval de eerste klant al…..  
HARM: Nee wal…? En wel mag dat dan wal wezen of mag dat niet 

zegd worden…? 
JOOP: Nee, vanzölf niet…. Mensken die d’er an metdoet hebt recht 

op privacy…. Zullen ej willen dat je naom open en bloot op de 
computer veur elkenien zichtbaor was….? 

HARM: ‘k Moet er niet an denken,…. en open is tot daor an toe, maor 
bloot….?? 

JOOP: Of hadden ej eventueel ok nog wal interesse in een relatie, 
Harm….? Misschien kan Rinus ok nog wal wat veur je 
betiekenen…  

HARM: Pff… Praot mij d’er niet van…. ‘k moet er niet an denken um 
met een vrouw samen te leven….. Dan ben ik ja alle vrijheid 
kwiet….?  

JOOP: Maor ej kriegt er toch ok wat veur weerum, Harm….? 
Gezelligheid, je eten stiet klaor en je huuft niet meer met kolde 
voeten in bedde te liggen…. ! 

HARM: Ja, maor al die andere dingen die ik d’er veur niks bij krieg 
nuum je niet…!!! Óf ik mij al doucht heb, of ik al een schone 
underbroek an trökken heb, of ik al schone sokken an heb, dat ‘k 
moet stoppen met roken en dat ik netties moet eten…  

JOOP: Tja, maor een beroemde voetballer zee ooit: elk naodiel hef 
zien veurdiel, en dat is in dit geval ok zo denk ik….. Man, ik snap 
niet dat ’t je niet toelacht um ’s aovunds ies lekker tegen een warme 
vrouw an te krupen…!! 

HARM: Nou Joop, laot ik je dan dit zeggen: Bij mij is ’t zo dat de trein 
nog wal löp maor d’er stapt gien ien meer oet……….!  

JOOP: Oh gut.. ja …Harm.. dat wus ik vanzölf niet…. (buurvrouw 
Aoltie klopt an keukendeur en komt binnen)  

AOLTIE: Ja, moi Joop… ik kwam toch nog even…. Oh.. Harm of 
waren ej hier ok…? 

JOOP: ‘t Liekt wal op een buurtbijienkomst… Enne, ja Harm was er 
ok even…. Wij hadden ’t net over…… 

HARM: Eh..!!! Waor wij ’t over hadden döt er niet toe, Joop….  
JOOP: Maor ik bedoelde ok niet dat wij het dáor over hadden…. Wij 

hadden ’t er ja over dat Rinus veur zuchzölf giet begunnen….  
AOLTIE: Wat..??? Giet Rinus warken..? Dat is lang leden…. Wat giet 

hij doen…?? 
JOOP: Veur zuchzölf begunnen met een relatiebureau….!! Hij giet 

allienstaonden koppelen zodat ze weer een doel in hun leven 
kriegt…. 

AOLTIE: En daorum waren ej hier vanzölf Harm…!! Ej zuukt ok een 
doel in je leven…!! Nou, dan möt er eerst wal wat gebeuren, denk 
ik…. Heb ej je vandaog al scheuren…? 

HARM: (Tot Joop) Kiek..! Dat bedoel ik dus….!! 
AOLTIE: En je ruukt ok niet fris… Hoe lang heb ej die kleren al an…? 

Zo krieg ej ja nooit een vrouw…..!! 
HARM: Mensk..…wie zeg dat ik een vrouw wil hebben..?? Ik kom 

toevallig even bij Joop langs um de ladder te lienen….  
JOOP: Zo is ’t Aoltie…. Maor as ej nog belang hebt bij een mooie 

relaotie dan kun ej je vanzölf ok laoten inschrieven bij Rinus, heur. 
AOLTIE: Ikke…?? Hoe kom je d’er bij..? An mien lief gien polonaise 

meer….. Ik ben mien hiele leven al allien sinds mien Frederik d’er 
niet meer is en dat wil ik geern zo holden….  

HARM: Ej zullen d’er aans wal van opknappen…. ! 
AOLTIE: Hoezo opknappen…? Wat bedoel ej daor met Harm 

Drup…?? 
HARM: Och… misschien zul ’t veur je ok wal ies goed wezen dat er 

ies weer ien met de voest bij je op taofel slat…… 
AOLTIE: Oh jaaa…? En waorum zul dat goed wezen, denk ej….? 
HARM: Dan is er ien die die scharpe tong van je wat in toom kan 

holden…….  

